
‘নেপথ্যে নিমকহারাম’ বইটির রচয়িতা হলেন ‘ওবায়েদ হক’। এই বইটি একটি ছোট গল্পের সংকলন মূলক বই। ওবায়েদ হক দিনে দিনে বাংলাদেশের সাহিত্যে এক অনবদ্য ভূমিকায় অবতীর্ণ হচ্ছেন। সহজ সরল লেখার ধরণ, প্রাঞ্জল ভাষার ব্যবহার, সাদামাটাভাবে গল্পের উপস্থাপন সব মিলে ওবায়েদ হকের লেখার তুলনা হয় না।

যেকোনো পাঠক খুব সহজেই তার লেখার মূল বিষয়বস্তু ধরে ফেলতে পারেন তাই পাঠকের কাছে তার রচনাগুলো বেশ উপভোগ্য। কিন্তু সাদামাটা লেখনীর ভাব দেখে এটা ভাবার কোন অবকাশ নেই যে লেখকের রচনাগুলো নিতান্তই সাধারণ গোছের।



বর্তমান সমাজের বিভিন্ন অসঙ্গতি, মানুষের জীবনের দুঃখ-কষ্ট, ভালোবাসা, সামাজিক ও পারিবারিক সম্পর্কগুলো নিয়ে যেভাবে গল্পের মায়াজাল লেখক তৈরি করেন তা অনবদ্য। নেপথ্যে নিমকহারাম বইটি প্রথম প্রকাশিত হয়েছিল ২০১৭ সালে এবং প্রকাশনী সংস্থা হলো ‘বিদ্যানন্দ প্রকাশনী’।






এই বইতে মোট ১২ টি গল্প সংকলিত হয়েছে। প্রত্যেকটি গল্পই আলাদা, কোনটির সাথে কোনটির মিল নেই। এমন কী প্রত্যেকটি গল্পের বিষয়বস্তুতেও কোন রকম মিল নেই। অনেক সময় মনে হয় প্রত্যেকটি গল্প যেন আলাদা আলাদা লেখক লিখেছেন। একজন লেখক কীভাবে এতো বৈচিত্র্যময় হতে পারেন তা সত্যি অবাক হওয়ার মতো।

এই দিক থেকে ওবায়েদ হক নিশ্চয়ই প্রশংসা পাওয়ার দাবিদার। প্রথম গল্পটির শিরোনাম হলো ‘অধর্ম’। এই গল্পটি পড়লে হতবাক হতে হয়। গল্পের মূল চরিত্র মোতালেব মিয়া, যিনি কিনা একজন হারকিপটে মানুষ। নিজের স্বপ্ন পূরণের জন্য যেকোন কিছু করতে পারেন। কিন্তু যখন স্বপ্ন পূরণ হবার দ্বারপ্রান্তে তখন তিনি হতবাক হয়ে স্তম্ভিত হয়ে যান।

দ্বিতীয় গল্পটির শিরোনাম হলো ‘ফ্যাকাশে ফুল’। এই গল্পে গ্রামের একটি ছোট পরিবারের কাহিনী তুলে ধরা হয়েছে। কুসুম ও তার বাবা-মায়ের কথা এবং তাদের দারিদ্র্যতা জর্জরিত জীবনের কাহিনী। গল্পটি পড়লে যে কারও মনে দুঃখের সঞ্চার হবে। তৃতীয় গল্পটির নাম হলো ‘চশমা’ এটি একটি ভালোবাসা ব্যর্থ হবার গল্প।

চতুর্থ গল্পটি হলো ‘একজোড়া জীবন্ত চোখ’, এই গল্পটি রচিত হয়েছে দুর্ভাগ্যকে নিয়ে। পঞ্চম গল্পটি হলো ‘আংটি’ একমাত্র সম্বল যখন মানুষের হাতছাড়া হয় তখন কেমন অবস্থার মধ্যে দিয়ে যেতে হয় তারই বর্ণনা রয়েছে। ষষ্ঠ গল্পটি হলো ‘হয়তো’। এই গল্পে একই সাথে রয়েছে হাসি, ভয় ও দুঃখের উপাদান।






এরপরের বাকি গল্পগুলো যথাক্রমে হলো; দুরারোগ্য দূরদর্শন, একটি শৌচাগারের আত্মকাহিনী, রমজান, শিরায় তোমার কার রক্ত, অ-সুখ এবং নেপথ্য নিমকহারাম। বইটির প্রত্যেকটি গল্পেই আলাদা আলাদা আমেজ আছে, যা বইটি পড়ার আগ্রহকে কয়েকগুণ বাড়িয়ে তোলে।

পড়তে শুরু করলে একবসাতেই বইটি শেষ করা যায়। বইটি শেষ করলে একই সাথে অনেক ধরণের অনুভূতি মনের মাঝে ডানা বাধতে শুরু করে। পরিশেষে এটা বলা যেতে পারে অসম্ভব সুন্দর একটি বই। বর্তমান সময়ে এতো ভালো মানের ছোটগল্পের সংকলন আর দ্বিতীয়টি বাজারে নেই।

